
ORIENTACIÓNS AOS PAIS SOBRE COMO MELLORAR 

O COMPORTAMENTO DOS SEUS FILLOS.

Cando os pais e as nais os sentides desbordados e perdidos diante dos problemas de conduta, hai que recuperar a esperanza nos vosos fillos e a confianza nas estratexias contextualizadas que vos enumeramos a continuación. 

A MELLOR INTERVENCIÓN SOBRE OS PROBLEMAS DE CONDUTA É A PREVENCIÓN. 

A ESTRATEXIA PREVENTIVA MÁIS EFICAZ É O ESTILO EDUCATIVO CREATIVO, no que se establecen as consecuencias axeitadas ás condutas, integrando normas, diálogo e autonomía.

ESTILO EDUCATIVO CREATIVO: supera o permisivismo e o autoritarismo integrando normas, diálogo e autonomía. 

Os pasos que se han seguir son: 

1) Establecer claramente as normas. 

2) Establecer as consecuencias, ser coherente co que se di, aplicando as consecuencias con tranquilidade, seguridade e constancia. 

3) É moi importante non ceder á chantaxe e manipulación dos fillos (diranvos que non o/a queredes, que por que lle facedes iso…), unificando o estilo educativo entre a parella e os demais adultos que conviven na casa. 

O diálogo e a progresiva responsabilidade dos vosos fillos faravos confiar na súa capacidade para tomar decisións eficaces con autonomía.

AMOR INCONDICIONAL E DESENVOLVEMENTO POSITIVO: cando contemplades a globalidade dos vosos fillos e non só os aspectos negativos, SEMPRE VEREDES MÁIS CALIDADES QUE ERROS. 

Destacando as súas capacidades, podemos facilitar o seu desenvolvemento.

ACEPTALOS E QUERELSO TAL COMO SON É O PRIMEIRO PASO PARA PODER AXUDALOS. 

O amor non está rifado coa disciplina positiva. 

Porque cremos e confiamos nel aplicamos as ESTRATEXIAS QUE FAVORECEN O SEU POTENCIAL DE DESENVOLVEMENTO POSITIVO:
1) Ademais de establecer normas, é moi importante felicitar e premiar as condutas positivas.

2) Destacar as calidades que ten o/a voso/a fillo/a

3) Non ridiculizar as súas dificultades.

4) Coñecer e facilitar a relación cos/cas nenos/as da súa idade.

5) Favorecer a participación en actividades deportivas, recreativas, viaxes.

6) Compartir con él o tempo de lecer e diversión.

7) Deixadevos axudar por el xa que, aínda que non vos pareza, ten moito que ensinarvos.

NORMAS DE CONVIVENCIA FAMILIAR: POÑER NORMAS E LÍMITES é o primeiro paso para desenvolver unha disciplina positiva. 

Podedes utilizar o seguinte proceso:

1. ESTABLECER REGRAS E LÍMITES CLAROS  E ATERSE  A  ELES. Se é necesario, podemos escribilos e poñelos nunha cortiza da habitación (hora de levantarse e deitarse, horario de estudo e de TV, axudas nas tarefas domésticas, saídas, hora de volver á casa, control de gastos e consumismo, preparar a mochila para o día seguinte).

2. PREVIR OS PROBLEMAS ANTES DE QUE SE PRODUZAN. Darlle aos fillos sinais cando empeza a portarse mal. É a mellor maneira de ensinarlle a autocontrolarse.

3. SER MODELO DE CONDUTA REFLEXIVA, TANTO NO FONDO COMO NAS FORMAS. Non “activar” os fillos con tons agresivos que poden desencadear crises.

4. EVITAR A CONFRONTACIÓN SOBRE AS REGRAS: unha vez consensuadas hai que respectalas. Cando non se respecta a norma ou o límite establecido, aplicar de inmediato a consecuencia axeitada. Ser coherente e facer exactamente o que se dixo.

5. CANDO UN CASTIGO SEXA NECESARIO, APLICALO REFLEXIVAMENTE. Asegurarse que garda relación e proporción coa conduta desaxustada.

6. DEFINIR O COMPORTAMENTO POSITIVO, reforzando con eloxios e afecto a boa conduta e ignorando a conduta que só busca chamar a atención.

7. VALORAR O ESFORZO DOS VOSOS FILLOS POR COMPORTARSE MELLOR, vendo as normas como guías para o desenvolvemento persoal, non como regras absolutas.

8. ENSINAR A ENFRONTARSE AO FRACASO, aprendendo das dificultades para superarse e ser “resiliente”, capaz de desenvolverse en condicións adversas.
9. ADICAR UN TEMPO A FALAR COS FILLOS SOBRE OS VALORES, NORMAS, EXPECTATIVAS. Recuperar o sentido do humor que nos axuda a non perder a esperanza no medio da incertidume.

10. CREAR UN AMBIENTE DE TRABALLO E HÁBITOS DE ESTUDO, establecendo horarios e lugares que faciliten a aprendizaxe.

11. ESTABLECER CONTRATOS DE CONDUTA (como debe comportarse) sinalando os aspectos que cómpre mellorar e as consecuencias positivas ou negativas segundo a evolución observada.

UNIFICACIÓN DE CRITERIOS: é moi importante que os adultos que conviven no nucleo familiar teñan o mesmo criterio á hora de educar a estes. É necesaria a colaboración entre a familia e o centro educativo para ter os mesmos obxectivos educativos. 

FORMATO DE DIÁLOGO FAMILIAR: a comunicación cos vosos fillos é imprescindible para crear un clima saudable e aprender xuntos a solucionar conflitos. 

Un FORMATO DE DIÁLOGO EFICAZ pode ser o seguinte:

1. Pensar, antes de reunirse co/ca voso/a fillo/a o que temos que dicirlle e preparar con coidado o encontro: hora, lugar, contido e orde dos aspectos que cómpre tratar.

2. Sentar nunha atmosfera tranquila e relaxada, liberados da presión do tempo.

3. Describir o problema dunha maneira concreta, precisa, tranquila e neutral.

4. Darlle aos vosos fillos a oportunidade de contar a súa propia versión dos feitos.

5. Recoñecer os sentimentos dos vosos fillos diante do problema (non debedes de deixar de ter en conta que son nenos, pensan e actúan coma nenos e hai que entendelos coma tal).

6. Expresar os propios sentimentos (non teñades medo a esto) como pais diante deles (se estades contentos, tristes, enfadados, decepcionados…sempre cun vocabulario que os nenos poidan entender).

7. Facer xuntos unha proposta de alternativas sobre posibles solucións.
8. Seleccionar xuntos unha ou dúas ideas para solucionar o problema, establecendo as consecuencias do seu cumprimento ou incumprimento.

9. Poñer en marcha o acordo consensuado.

10. Revisar o cumprimento e tomar as medidas acordadas.

APLICAR AS CONSECUENCIAS: PREMIOS E CASTIGOS. Tedes que ser consciente de que moitas veces heredes que dicirlle aos vosos fillos “PORQUE VOS QUEREMOS POÑÉMOSVOS LÍMITES”. 

Moitos fillos teñen todo menos o que necesitan. O “NON” TAMÉN AXUDA A MEDRAR. Os castigos son un sinal para chamar a atención de que excedeu o límite.

Á hora de ESTABLECER AS CONSECUENCIAS DAS CONDUTAS, temos que ter en conta as seguintes ORIENTACIÓNS:
1. PARA QUE SEXAN EFECTIVOS, OS REFORZOS NEGATIVOS OU CASTIGOS teñen que cumprir certas condicións: 
· Poñelos o máis próximo posible á mala conduta e antes de que esteamos enfadados, para que non sexan desproporcionados. 
· Deben ter relación coa infracción, ser consistentes e non caprichosos, combinalos con premios, asegurarnos de que realmente é un castigo e respectar sempre a dignidade e o afecto cara á persoa. 
· Hai que aplicalos con tranquilidade, coherencia e de forma sistemática. 
· Non se deben modificar ou “levantar” sen motivo unha vez anunciados. 
· Cando non teñen efecto pode ser axeitado premiar a conduta contraria.
Algúns dos INCONVENIENTES DA MALA UTILIZACIÓN DOS CASTIGOS son: 

· Un castigo desmesurado produce odio cara ao que o aplica.
· Abusar dos castigos fai que perdan efecto e se habitúe a eles.
· Utilizar exclusivamente o castigo sen combinalo cos premios fai que perda eficacia. 
· Sufrir unha experiencia continuada de castigo fai que esa persoa aprenda ese patrón de conduta e que o aplique cando teña oportunidade (persoas que sofren malos tratos son maltratadores potenciais nun futuro próximo).
2. PARA QUE SEXAN EFECTIVOS OS PREMIOS deben ter as seguintes características: 
· Ser desexados, non paga a pena premialo con algo que non quere.
· Deben aplicarse de inmediato á boa conduta.
· Non teñen porque ser caros, hai que lles dar prioridade aos premios internos e sociais, como prestar atención sobre os externos e materiais.
O xefe de Departamento de Orientación 

Do I.E.S.SÁNCHEZ CANTÓN
D. José Adolfo Barreiro Huerga.

